
113.





Co ste belle parole, e co lo chianto

La conzolava, e chella lo senteva

Co n’huocchio ardente, e strevellato tanto,

Che na gatta foresteca pareva.

E comme lo scorzone a lo percanto,

S’appilava l’arecchie, e se ne steva

Co la capo vasciata, e co na cera

Comme chi và a la forca, o và ’n galera.

Ne se move no jota a sta parlata,

Tosta comme no scuoglio ’n miezo all’onne:

Pò de spalle le fà na revotata

E dintro de lo vuosco s’annasconne.

Co l’amato Secheo la sfortonata

Llà, se conzola, e chillo corresponne

A l’ammore co ammore, e pe la doglia

Lo buono Anea restaje conme na ’nnoglia.

Pe ’nfì che l’have a vista l’accompagna

Coll’huocchie, e co lo chianto, e addolorato

La compatesce; e pò co la compagna

Repiglia lo viaggio accommenzato.

Eccote ca le trova a na campagna

Che pareva de guerre no steccato,

E non c’erano llà guitte, o marmaglie,

Mà la gente chiù brava a le vattaglie.

Vede lo gran Tideo a no viale

Vede Partenopeo tanto valente,

E Adrasto co na facce de spetale,

Tanto spalleta stea l’ombra dolente.

Pigliava frisco accanto a no sepale

Na gran catervia de Trojana gente

Muorte a le guerre, e sospirate aslaje

Da chi scappato havea da chilli guaje.

